Cerdd yn gosod yn gyhoeddedig hyfrydwch gwlad Canaan a ffrwythau Pren y Bywyd, yr hon a genir ar Grimson Felfed.

1.

Gwlad Canaan sydd fendigaid i’r enaid yn wirionedd,

Mae pasgedigion parod trwy hynod ddefod ddofedd;

Mae gloyw win puredig i’w gynnig wrth y gannwyll,

Mae llaeth a’r mêl a’r dilie fel y câi’r hen dade didwyll;

Mi gawn bob peth heb arian yng ngwledydd cynnydd Canaan,

Mae yno fwynlan lydan le;

Mae pren y bywyd tyner a’i ddail yn las bob amser,

Mawr ei fwynder ydyw efe;

Mae deuddeg cangen arno yn dwyn ffrwythydd i’n cysuro,

Gall pawb a gredo eu rhifo’n rhwydd;

Mae’r rhain a’u ffrwyth neu eu sugyn fel deuddeg mis y flwyddyn

Sydd inni yn perthyn, sydyn swydd.

2.

Dyma’r deuddeg ffrwythydd, mae beunydd o bob enw,

Addewidion Duw ydyw’r cynta’, y rhain sydd bura’ i’w bwrw;

Yn ail, cysuron melys i’r dawnus a gaed yno,

Diddanwch tra dymunol, rai buddiol, sydd i’n boddio;

Myfyrdode nefol, doethineb, ysbryd duwiol,

Serch tragwyddol freiniol fryd,

Gras iachusol beunydd, ffydd dduwiol newydd hylwydd 

[


] hyd;

Gobaith a dedwyddwch, ufudd-dod, edifeirwch,

Y rhain sydd (gwelwch) yno i’w gael;

Y deuddeg ffrwyth a henwyd er lles i eneidie newynllyd

Sy ar bren y bywyd hyfryd hael.

3.

Ffrwythydd tra dymunol i bobol, fuddiol foddion,

Yng Nghanaan yn ddiame mae llysie gole gwiwlon:

Llysie gardd Duw Nefol, tragwyddol unol enw,

Llysie geir gan fwyned yn gowled ond eu galw;

Llysie pur eu moddion, ymendiant bob clefydon

A fyddo ar ddynion waelion wedd;

Llysie lliw dydd eglur, nid llysie chwant a natur,

Ond llysie llwybyr yn eu lle;

Llysie’r ardd ysbrydol a heuodd y Tad nefol

I ’mendio ei bobol yn y byd;

Llysie gaed yn ffrwythlon o gwmpas y pren almon

Mewn gardd hyfrydlon freulon fryd.

4.

A hon yw’r ardd ysbrydol, hyfrydol lesol lysie,

Nid gardd plesere cnawdol, trachwantol hudol hade;

Diddanwch a chysuron o addewidion Duw yn ddioedi

Yw’r dail sy yn hon (gwybyddwch) yn tyfu heb dristwch drosti;

Hyfrydwch yr eneidie yw’r rhosys sydd yn rhese

A’r haul y bore yn ole i ni,

A pheder gloyw ffynnon rhag syched ar un Cristion

I fywio’r galon ffraethlon ffri;

Dyma’r ardd nefolgu yr oedd Adda gynt cyn pechu

Nes iddo a’i deulu lygru ei le;

Duw ddygo bawb o’i gwmpas i rodio’r ardd a’r urddas,

Gardd Arglwydd gras yn ninas ne’.

Nodiadau
pren y bywyd … deuddeg cangen (pennill 1):  Gw. Datguddiad 22.2 ‘Yng nghanol ei heol hi, ac o ddau tu’r afon, yr oedd pren y bywyd, yn dwyn deuddeg rhyw ffrwyth, bob mis yn rhoddi ei ffrwyth: a dail y pren oedd i iacháu’r cenhedloedd’.

y pren almon (pennill 3):  Gw. Jeremeia 1.11.
*

Grimson Velvet.

1.

Gwlad Canaan sydd fendigaid,

I’r enaid yn wirionedd,

Mae pasgedigion parod,

Trwy hynod ddefod ddofedd,

Mae gloyw win puredig,
I’w gynyg wrth y ganwyll,

Mae llaeth ar mêl a’r dilie,

Fel y cae’r hên dade ddidwyll,

Mi gawn bob peth heb arian,

Yngwledydd cynnydd Canaan,

Mae yno fwynlan lydan le,

Mae pren y bywyd tyner,

A’i ddail yn las bob amser

Mawr ei fwynder ydyw efe,

Mae deuddeg cangen arno,

Yn dwyn ffrwythydd i’n cysuro,

Gall pawb a gretto eu rhifo ’n rhwydd;

Mae rhain a’u ffrwyth ne’i sugun,

Fel deuddeg mis y flwyddyn,

Sydd inni’n perthyn sydyn swydd,

2.

Dyma’r deuddeg ffrwythydd,

Mae beunydd o bob enw,

Addewidion Duw ydyw’r cynta,

Y rhain sydd bura i’w bwrw,

Yn ail cysuron melus,

I’r dawnus a gaed yno,

Diddanwch tra dymunol,

Rai buddiol sydd i’n boddio,

Myfyrdodau nefol;

Doethineb yspryd duwiol,

Serch tragwyddol freiniol fryd,

Grâs iachusol beunydd,

Ffydd dduwiol newydd hylwydd hyd,

Gobaith o ddedwyddwch,

Ufudd-dod edifeirwch,

Y rhain sydd gwelwch yno i’w gael,

Y deuddeg ffrwyth a henwyd,

Er llês i eneidiau newynllyd,

Sy ar bren y bywyd hyfryd hael,

3.

Ffrwythydd tra dymunol,

I bobol fuddiol foddion,

Ynghanaan yn ddi-amme,

Mae llysie gole gwiwlon,

Llysie gardd Duw Nefol,

Tragwyddol unol enw,

Llysie geir gan fwyned,

Yn gowled, ond eu galw,

Llysie pur eu moddion,

A mendiant bob clefydon,

A fyddo ar ddynion waelion wedd,

Llysie lliw dydd eglur,

Nid llysie chwant a natur,

Ond llysie llwybr yn eu llê;

Llysie ’r ardd ysprydol,

A Hauodd y Tad Nefol,

I mendio ei bobol yn y byd,

Llysie gaed yn ffrwythlon

O gwmpas y pren almon,

Mewn gardd hyfrydlon fraelon frŷd.

4.

A hon yw’r ardd ysprydol,

Hyfrydol lesol lysiau,

Nid gardd pleserau cnawdol,

Trachwantol hudol hadau,

Diddanwch a chysuron,

O addewidion Duw ’n ddi oedi,

Yw’r dail sy yn hon gwybyddwch,

Yn tyfu heb dristwch drosti,

Hyfrydwch yr eneidiau,

Y’w rhosus sydd yn rhesau

A’r haul y boreu yn oleu i ni,

A phedair gloyw ffynon,

Rhag syched ar un Cristion,

I fywio ’r galon ffraethlon ffri,

Dyma’r ardd nefolgu,

Yr oedd Adda gynt cyn pechu,

Nes iddo a’i deulu lygru i le;

Duw ddycco bawb o gwmpas,

I rodio ’r Ardd a’r urddas,

Gardd Arglwydd gras, yn ninas ne,

Teitl yr wynebddalen

Cerdd yn gosod yn gyhoeddedig hyfrydwch Gwlâd Canaan, a ffrwythau Pren y Bywyd: Yr hon a genir ar Grimson Felfed.

Y testun

Argraffwyd yn Nhrefriw gan Ishmael Davies (fl. 1785–1816). Gwelir y dyddiad 1815 mewn print ar yr wynebddalen. Y mae’r faled yn ddienw ond ychwanegwyd enw Huw Jones mewn llaw ar y diwedd.

Ffynhonnell arall

CGPLlE 380 = BWB 680ii:  Ysgrifennwyd y dyddiad 1768 mewn llaw ar yr wynebddalen. Priodolir y faled i ‘Hugh Jones Llangwm’.

